Unión del Pueblo Navarro talde parlamentarioari atxikitako foru parlamentari Angel Ansa Echegaray jaunak idatziz erantzuteko galdera egin du –2023ko urriaren 30eko 4311 irteera zenbakia du Nafarroako Parlamentuan– Suspertze, Eraldatze eta Erresilientzia Planaren funtsei buruz argitaratutako informazioaren harira (11-23/PES-153). Hona Ekonomia eta Ogasuneko kontseilariak horri buruz ematen dion informazioa:
Nafarroako Gobernuak konpromisoa du kontuak ematearekin eta gardentasunarekin. Jarrera hori argi geratu zen Gobernuak adierazi zuenean ados zegoela gardentasunari, informazio publikoa eskuratzeko eskubideari eta gobernu onari  buruzko foru legea aldatu zuen foru lege proposamenarekin. Berorrek xedapen bat sartu zuen gardentasuna bermatzeko Europako funtsen kudeaketan.
Gobernu Irekiaren atarian atal bat sortu da jadanik proiektuen, dirulaguntzen eta kontratu publikoen berri emateko, baina informazio horrek izan behar duen irismena eta hedapena orain arte ezin izan dira eman, erabili behar dugun Estatuko Administrazio Orokorraren tresna informatikoa oraindik ez delako martxan jarri. Aipatutako tresna abian den unean informazio gehiago ematen ahalko dugu hizpide izan den foru legean ezarritakoa erabat betetzeko.
Planteatutako bigarren galderaren harira, Next Generation funtsen webgunean informazioa jasota dago Suspertze, Eraldatze eta Erresilientzia Planen funtsen lizitazioei eta dirulaguntzen deialdiei buruz, eta datozen deialdiei buruz ere bai. “Buscador de Convocatorias” botoian egin behar da klik. Tresna horrek aukera ematen du zuzenean konektatzeko lizitazioei eta dirulaguntzei buruzko informazio ofizial guztia jasota dagoen Estatuko datu basearekin; horrez gain, informazioa ere eskuratzen ahal da datozen deialdiei buruz, irekita daudenei buruz eta jadanik itxi direnei buruz. Eta hori guztia nola maila nazionalean hala Nafarroako esparruan.
Hori guztia jakinarazten dizut, Nafarroako Parlamentuko Erregelamenduaren 215. artikuluan xedatutakoa betez.
Iruñean, 2023ko azaroaren 22an.

